
ANG PWERSA NG BUHAY SA GITNA NG PAGDURUSA

Layon ng buhay ang katahimikan at kagalakan. Subalit alam natin na ang buhay ay nababalot din ng pighati at pagdurusa. Bunga ng maraming kadahilanan. Maaring magdusa dahil sa karamdaman ng katawan at kaluluwa, sa paghihiwalay ng mga taong nagmamahalan, sa kawalan ng kapayapaan at katuwaan sa sarili at sa pakikipag-ugnayan sa iba.

 

Bahagi na ng hiwaga ng buhay ang magdusa. Hindi natin ito lubusang matarok; "kay Kristo lamang naliliwanagan ang kabalintunaan ng pighati at kamatayan" (GS 22). Kung ang pighati ay maalalayan o mabawasan, katungkulan nating gawin ito. Ang mga taong wala nang pag-asang gumaling at yaong nakararanas ng pagkabigat-bigat na sakit ay dapat lapatan ng lahat ng uri ng posibleng lunas at aruga.

 

Kailanma'y di dapat pabayaan ang mga maysakit. Ang wagas na pakikipagkaibigan at pag-aaruga, ang pagmamahal at pagiging malapit ay malaki ang naitutulong sa isang taong nagdurusa. Nananawagan kami sa mga kamag-anak at kaibigan ng mga may karamdaman, lahat ng mga boluntaryo, lahat ng nakaranas na ng matinding sakit at nakauunawa sa halaga ng pagiging malapit at pagbibigay ng lakas-loob sa mga nabibigatan.

 

Karamihan sa mga lubhang nagdurusa ngayon ay mga matatanda. Ang mga kamag-anak nila'y, dahilan sa trabaho at distansya, ay di kayang magbigay ng karampatan at palagiang pag-aaruga. Mayroon ding mga taong nanggagaling pa sa malayo para maghatid ng serbisyo ng kanilang propesyon. Kapuri-puri ang kanilang dedikasyon. Sa kanila at sa lahat ng nakatalaga sa ganitong paglilingkod umaapaw ang aming paghanga at pagpapahalaga.

 

Mayroon ding mga babae na batbat ng matinding kalungkutan dahil sa pagbubuntis na hindi nila ninanais o inaasahan. Kung ang hakbanging pinipili ay paglalaglag (abortion), lalo lamang tumitindi ang dagok ng pighati. Hindi lamang sapagkat kinikitil ang inosenteng buhay ng bata sa sinapupunan ng ina, kundi nagbubunga rin ito ng grabeng trauma, nag-iiwan ng mahapding sugat sa mahabang panahon. Hindi pwedeng tapalan ng pagkakamali ang isa pang pagkakamali. Sa ganitong problema ay may mga solusyong bukas sa Buhay. Ito'y pinatutunayan ng malaon at matimyas na karanasan ng Asosyanismo Katoliko. 

Mayroon namang nagtatangkang tumugon sa mga ganitong mabigat na pasanin sa pamamagitan ng mga panukalang eutanasia. Buong pwersa naming iginigiit na ang mga katugunang ito ay mali. Hindi maaring lapastangin ang Buhay ng tao. Hindi dapat itigil ang pag-aaruga at paggagamot kahit na parang wala nang pag-asang gumaling pa ang pasyente. Ang dapat tahakin ay ang landas ng pananaliksik upang makahanap ng panlaban sa mga sakit, gaano man ito kabigat, at kailanman ay di dapat itabi ang pag-asa.

 

Ang landas ng pagdurusa ay matatahak natin kung nananalig tayong si Kristo ang siyang nagpapasan ng ating pighati, kaagapay natin siya. Ito'y isang tahaking kakayanin natin kung tinatanglawan tayo ng pananalig. Masasabi sana ng bawat isa, kapag batbat ng pagsubok, ang mga binitiwang salita ni San Pablo: "Natutuwa ako ngayon sa tinitiis ko alang-alang sa inyo; ang kulang sa mga paghihirap ni Kristo ay pinupunan ko sa aking laman alang-alang sa Katawan, ang Iglesya" (Col. 1:24). 

 

Kapag ang bigat ng Buhay ay di na natin kayang pasanin, darating ang kagalingan o virtud ng KALAKASAN. Sa pamamagitan nito'y di tayo susuko sa kalungkutan, magtitiwala tayo sa mga kaibigan, magtatakda tayo ng direksyon sa ating buhay, at buong tapang na tutupdin ito. Pinatatatag ito ni Kristong nakabayubay sa krus. sa ating pang-araw-araw na pakikitungo sa hiwaga ng pagdurusa at kamatayan. Ang tagumpay ni Kristo sa kanyang muling pagkabuhay ay nagpapatunay na walang anumang kapighatian, gaano man kabigat, ang maaring mangibabaw sa lakas ng pag-ibig at buhay.

